
BIZNES TURIZMINING 
BUGUNGI KUNDAGI 
RIVOJLANISH TENDENSIYASI

Yangiyeva Sabrina Ixtiyorovna
O‘zMU Iqtisodiyot fakulteti 1-kurs talabasi

Daniyarova Feruza Bahriddinovna
“Iqtisodiyot nazariyasi” kafedrasi katta o‘qituvchisi, PhD 
ORCID:0009-0004-7263-881X

Annotatsiya: Ushbu ilmiy maqolada biznes turizmning zamonaviy rivojlanishi hamda uning iqtisodiy, ijtimoiy va madaniy 
ta’sirlari tahlil qilinadi. Biznes turizmi turistik xizmatlar bozoriga qanday ta’sir ko‘rsatayotgani va bugungi kunda butun 
dunyo miqyosida rivojlanayotgan biznes turlarining ahamiyati ko‘rib chiqiladi.

Kalit soʻzlar: biznes turizm, iqtisodiy ta’sirlar, sayohatlar, raqamli texnologiyalar, madaniy muammolar, mehmonxona 
sanoati, transport.

Abstract: This scientific article analyzes the modern development of business tourism and its economic, social and cultural 
impacts. Their impact on the tourism services market and the importance of business types developing worldwide today 
are considered.

Key words: business tourism, economic impacts, travel, digital technologies, cultural issues, hotel industry, transportation.

Аннотация: В данной научной статье анализируется современное развитие делового туризма и его экономические, 
социальные и культурные последствия. Рассматривается их влияние на рынок туристических услуг и значение 
видов бизнеса, которые развиваются сегодня во всем мире.

Ключевые слова: деловой туризм, экономические последствия, путешествия, цифровые технологии, культурные 
вопросы, гостиничный бизнес, транспорт.

K I R I S H
Bugungi kunda biznes turizmining iqtisodiy foydalari, transport va mehmonxona sanoatiga qo‘shadigan 

hissasi, shuningdek, biznes sayohatlari bilan bog‘liq ekologik hamda madaniy muammolar va ularni bartaraf etish 
yo‘llari muhokama qilinadi. O‘zgaruvchan iqtisodiy va ijtimoiy sharoitlarda biznes turizmning yangi imkoniyatlari 
va tendensiyalari, masalan, raqamli texnologiyalar va masofadan ishlashning o‘rni alohida yoritilgan. Mazkur 
maqola turizm sohasida faoliyat yuritayotgan izlanuvchilar uchun amaliy tavsiyalarni ham taklif etadi.

Turizm bugungi kunda tez sur’atlar bilan rivojlanayotgan va daromad hajmi bo‘yicha yetakchi sohalardan 
biri hisoblanadi. So‘nggi yillarda turizm jahon eksportida salmoqli ulushga ega bo‘lib, butunjahon yalpi ichki 
mahsulotining 11 foizini tashkil qilmoqda. So‘nggi 40 yil davomida boshqa mamlakatlarga tashrif buyuruvchi 
turistlar soni 20 martaga, turizmdan keladigan daromad esa 60 martaga oshgan va xalqaro turizmdan 
olinadigan daromad 400 milliard AQSh dollariga yetgan. Xususan, O‘zbekiston Respublikasida erishilayotgan 
muvaffaqiyatlar zaminida iqtisodiyotni liberallashtirishni chuqurlashtirish, mamlakatni modernizatsiyalash va 
xizmat ko‘rsatish sohasining yetakchi tarmoqlaridan biri bo‘lgan turizmni barqaror rivojlantirish yotadi.

M A V Z U G A  O I D  A D A B I Y O T L A R  S H A R H I
Biznes turizmi zamonaviy global iqtisodiyotning muhim segmentlaridan biriga aylangan bo‘lib, u nafaqat 

mintaqaviy hamkorlikni kengaytirishga, balki xizmatlar eksportining muhim tarmog‘i sifatida iqtisodiy o‘sishga 
ham xizmat qilmoqda. Tadqiqotlar shuni ko‘rsatadiki, so‘nggi yillarda biznes turizmining tarkibiy tuzilmasi 
sezilarli darajada o‘zgardi. Endilikda bu soha faqat an’anaviy konferensiya va ko‘rgazmalar bilan cheklanmay, 
balki inklyuziv xizmatlar majmuasini, jumladan, tarmoqaro hamkorlik, raqamli integratsiya, sog‘liqni saqlash, 
madaniy xizmatlar va professional rivojlanish bilan chambarchas bog‘liq bo‘lgan platformalarni o‘z ichiga 
olmoqda.

D. Davidson va R. Cope biznes turizmi rivojida “destinatsiyalar brendlashuvi” muhim rol o‘ynashini 
ta’kidlaydi. Ularning fikricha, turistik resurslarning raqobatbardoshligini oshirish uchun biznes tashriflarni qabul 
qiluvchi shaharlar o‘z imidjini kuchaytirishi, logistika va infratuzilma sohasida yangiliklar joriy qilishi zarur. 
Xususan, ular Singapur va Dubay kabi shaharlarda muvaffaqiyatli amalga oshirilgan strategiyalarni tahlil qilib, 
bu yondashuvlar orqali turizmga jalb etilgan investitsiyalar hajmi ham ortganini qayd etadi.

J. Swarbrooke o‘zining xizmatlar marketingi bo‘yicha tadqiqotlarida biznes turizmini MICE (Meetings, 
Incentives, Conferences, Exhibitions) konsepsiyasi doirasida tahlil qilib, bu model asosida xizmatlar 
diversifikatsiyasi, ya’ni turlar va xizmatlarning ixtisoslashuvi biznes mijozlar ehtiyojlariga moslashtirilishini tavsiya 
qiladi. Uning fikricha, xizmat ko‘rsatish sifati va innovatsion yondashuvlar turizm sanoatida raqobatbardoshlikning 
asosiy ko‘rsatkichiga aylangan.

A. Morrison esa o‘z tadqiqotida biznes turizmining regional iqtisodiyotlarga ta’sirini tahlil qilgan. U jahon 
tajribasi asosida shuni asoslaydiki, biznes turizmi turar joy sektori, restoranlar, transport va texnik xizmat 
ko‘rsatish kabi ko‘plab tarmoqlarni jonlantiradi. Ayniqsa, u yuqori darajadagi anjumanlar va ko‘rgazmalar orqali 
kichik va o‘rta biznes subyektlarining integratsiyasini ta’minlovchi omil sifatida baholaydi.

Shuningdek, OECD (Iqtisodiy hamkorlik va taraqqiyot tashkiloti) tomonidan e’lon qilingan hisobotda biznes 
turizmi COVID-19 pandemiyasidan so‘ng qayta tiklanish davrida yangi imkoniyatlar bilan yuzlashgani, ayniqsa 
raqamli xizmatlar va gibrid tadbirlar orqali ko‘lamining kengaygani ta’kidlanadi. Raqamli vositalar yordamida 
xalqaro biznes aloqalarni davom ettirish imkoniyati yaratilgani, shu bilan birga sammit va forumlarda ishtirok 
etish imkoniyatlari kengaygani aytiladi.

Shu tariqa, mavjud tadqiqotlar asosida biznes turizmining hozirgi rivojlanish tendensiyasi innovatsiyalar, 
infratuzilma, destinatsiya strategiyasi va xizmatlar sifati kabi muhim omillar bilan bog‘liq ekani aniqlanmoqda. 
Ushbu yo‘nalishda barqaror yondashuvlar, xususan davlat-xususiy sheriklik, raqamlashtirish va xalqaro 
standartlarga mos xizmatlar ko‘rsatish orqali soha salohiyatidan to‘laqonli foydalanish mumkin.

T A D Q I Q O T  M E T O D O L O G I YA S I
Ushbu tadqiqotda ma’lumotlar yig‘ish uchun ikkilamchi manbalar tahlili qo‘llanildi, jumladan, ilmiy maqolalar, 

xalqaro tashkilotlar hisobotlari va soha bo‘yicha statistik bazalardan foydalanildi. Olingan ma’lumotlar kontent 
tahlili usuli orqali tizimlashtirilib, biznes turizmining rivojlanish tendensiyalari mavzular kesimida tahlil qilindi.

T A H L I L  V A  N A T I J A L A R
Turizm – bu shaxsning dam olish, sog‘lomlashtirish yoki yangi bilimlarga ega bo‘lish (masalan, tarixiy, diniy, 

madaniy-ma’rifiy ma’lumotlarni o‘rganish, tajriba orttirish yoki shaxsiy qiziqishlar) maqsadida doimiy yashash 
joyidan bir yildan ko‘p bo‘lmagan muddatga chiqib ketishidir. Biznes turizm esa nafaqat sayohat qilish, balki 
kasbiy o‘sish, yangi imkoniyatlar yaratish va kompaniya uchun foydali hamkorliklarni o‘rnatish imkonini beruvchi 
muhim strategik vositadir. U kompaniyalar va tashkilotlar xodimlari uchun professional hamda korporativ 
maqsadlarda amalga oshiriladigan safar bo‘lib, malaka oshirish bilan birga, sayohat qilish imkoniyatini ham 
taqdim etadi. Bu tur turizm sanoatida muhim o‘rin egallaydi va kompaniyalar uchun strategik ahamiyatga ega 
hisoblanadi1.

Bugungi kunda biznes turizmi global iqtisodiyotning ajralmas qismiga aylangan va turli mamlakatlarda 
jadal rivojlanmoqda. Tashkilot va kompaniyalar xodimlarini professional maqsadlar asosida boshqa shaharlar 
yoki mamlakatlarga yuborish orqali nafaqat ishbilarmonlik aloqalari kengaymoqda, balki iqtisodiy, ijtimoiy va 
madaniy sohalarda ham o‘zgarishlar yuz bermoqda. Biznes turizmi iqtisodiy foyda keltiribgina qolmay, yangi 
ish o‘rinlarining yaratilishi va sohadagi raqobat muhitining yaxshilanishiga ham xizmat qiladi. Mazkur maqolada 
biznes turizmining iqtisodiy va ijtimoiy ta’siri chuqur tahlil qilinadi. Uning asosiy komponentlari va sanoatga 
qo‘shgan hissasi yoritiladi. Shuningdek, raqamli texnologiyalar va masofadan ishlashning biznes turizm 

1	 Бектурдиев, Ж. К. Turizmni mamlakat iqtisodiyotini rivojlantirishdagi o’rni / Ж. К. Бектурдиев. – Текст: непосредственный//
Молодой ученый. –2016.–№12(116). – С.Т.4.40-42. – URL: https://moluch.ru/archive/116/32164/ (дата обращения: 31.03.2025).

sohasidagi roli hamda yangi tendensiyalari ko‘rib chiqiladi. Maqola biznes turizmining bugungi holatini tahlil 
qilish asosida uning kelajakdagi rivojlanish yo‘nalishlarini aniqlashga va ushbu yo‘nalishda faoliyat yuritayotgan 
mutaxassislarga foydali yo‘l-yo‘riqlarni taklif etishga xizmat qiladi.

Biznes turizm hozirda iqtisodiyotda muhim o‘rin egallab, turizm sanoatining ajralmas tarmog‘iga aylangan. 
Soha rivojlanishi nafaqat tashkilotlar va korxonalar uchun yangi imkoniyatlar yaratmoqda, balki butun iqtisodiy 
tizimga sezilarli darajada ta’sir ko‘rsatmoqda. Ushbu bo‘limda biznes turizmining asosiy tarkibiy qismlari, uning 
iqtisodiy va ijtimoiy ta’siri, shuningdek, raqamli texnologiyalar hamda uzoq masofali ishlashning biznes turizmga 
ta’siri keng qamrovda ochib beriladi. Biznes turizmi, asosan, ikki turdagi sayohatlarni qamrab oladi: tashriflar 
va konferensiyalar. Tashriflar, odatda, korporativ muloqot, hamkorlik o‘rnatish va yangi biznes imkoniyatlarini 
shakllantirishga yo‘naltirilgan. Kompaniyalar o‘z xodimlarini boshqa hududlarga yuborib, ularni yangi bozorlar 
va hamkorlar bilan tanishtiradi. Konferensiyalar esa ilg‘or bilimlarni almashish, yangi texnologiyalarni o‘rganish 
va professional tarmoqni kengaytirish imkonini yaratadi. Shuningdek, seminarlar, treninglar va taqdimotlar ham 
biznes turizmning muhim shakllari qatoriga kiradi.

Biznes turizmining iqtisodiy ahamiyati beqiyosdir. Birinchidan, biznes turizmi mehmonxona va transport 
sanoatiga sezilarli darajada ta’sir ko‘rsatadi. Har bir biznes sayohati mehmonxonalarda yashash, restoranlar 
va transport xizmatlaridan foydalanishni talab qiladi. Buning natijasida mahalliy iqtisodiyotda yangi ish o‘rinlari 
yaratiladi va turistik infratuzilma rivojlanadi. Masalan, yirik shaharlardan Dubay, Singapur va Nyu-Yorkda biznes 
turizmining rivojlanishi mehmonxona tarmoqlarining o‘sishiga va yangi biznes imkoniyatlarining yaratilishiga 
xizmat qilgan2. Dubayda 2019-yilda biznes turizmi orqali 5,5 milliard AQSh dollari miqdorida daromad olingan 
bo‘lib, bu mehnat bozorida yangi imkoniyatlar yaratgan. Singapurda o‘tkazilgan tadqiqotlar esa har bir biznes 
tashrifi mehmonxona va transport sohalariga o‘rtacha 1,2 million AQSh dollari daromad keltirayotganini 
ko‘rsatmoqda3.

Biznes sayohatlari ko‘pincha samolyot, poyezd, avtobus va boshqa transport vositalari orqali amalga 
oshiriladi. Har bir safar transport tarmoqlariga yangi yo‘lovchilarni jalb etib, ularning daromad manbaini 
kengaytiradi. Ayniqsa, avia- va temiryo‘l transporti uchun bu juda muhim. Kompaniyalar xizmat safarlarini 
tashkil etishda ko‘plab transport xizmatlaridan foydalanib, transport sanoatining samaradorligiga hissa 
qo‘shadi. Masalan, 2019-yilda Dubayda biznes turizmi xalqaro aviakompaniyalarga qo‘shimcha daromadlar 
keltirgan. Yevropa va Osiyo o‘rtasida o‘tkazilgan biznes konferensiyalar tufayli reyslar sonining ortishi natijasida 
aviakompaniyalar o‘z xizmatlarini kengaytirishga majbur bo‘lgan4.

Ikkinchidan, biznes turizmi raqobatbardoshlikni oshiradi. Kompaniyalar o‘rtasida yangi hamkorlik 
imkoniyatlari paydo bo‘ladi, bu esa iqtisodiy samaradorlikni oshirishga xizmat qiladi. Tashkilotlar o‘z strategik 
rejalarini amalga oshirishda, yangi bozorlarni o‘rganishda va innovatsiyalarni joriy etishda biznes safarlaridan 
faol foydalanadilar.

Biznes turizmi ijtimoiy va madaniy nuqtayi nazardan ham muhim ahamiyatga ega. Sayohatlar davomida turli 
madaniyatlar, urf-odatlar bilan tanishish xalqlar o‘rtasida o‘zaro tushunishni oshiradi. Bu ayniqsa, ko‘p millatli 
korporatsiyalar va xalqaro tarmoqlarda faoliyat yurituvchi tashkilotlar uchun muhimdir. Xalqaro konferensiyalar 
va biznes seminarlar ishtirokchilarga tajriba almashish, yangi g‘oyalar va innovatsiyalar yaratish imkonini beradi.

Bundan tashqari, biznes turizmi turli ijtimoiy qatlamlar o‘rtasidagi aloqalarni kuchaytiradi. Odamlar bir 
maqsad yo‘lida birlashgani tufayli jamoaviy ishchanlik va kooperatsiya rivojlanadi, bu esa umumiy taraqqiyotga 
ijobiy ta’sir ko‘rsatadi.

So‘nggi yillarda raqamli texnologiyalarning biznes turizmiga ta’siri sezilarli darajada oshdi. Ayniqsa, 
COVID-19 pandemiyasi davrida, video-konferensiyalar, onlayn uchrashuvlar va masofadan ishlash imkoniyatlari 
biznes safarlarining an’anaviy shaklini o‘zgartirdi. Masofaviy ishlash, virtual yig‘ilishlar o‘tkazish va onlayn 
muloqot texnologiyalari biznes uchun qulay, tejamkor va samarali vositalarga aylandi.

Masalan, Zoom va Microsoft Teams kabi platformalar yordamida kompaniyalar xodimlarini masofadan 
ishlashga o‘tkazdi, bu esa xizmat safarlari sonining kamayishi va xarajatlarning qisqarishiga olib keldi. Biroq, 
strategik qarorlar qabul qilish va uzoq muddatli hamkorliklarni o‘rnatishda yuzma-yuz muloqotning ahamiyati 
hanuz yuqori bo‘lib qolmoqda.

Biznes turizmining samarali rivoji uchun quyidagi amaliy tavsiyalarni ilgari surish mumkin:
– Texnologiyalardan keng foydalanish: Kompaniyalar videokonferensiyalar va onlayn uchrashuvlar orqali 

vaqt va xarajatni tejash imkoniyatiga ega. Shuningdek, raqamli vositalar yordamida masofaviy ish uslublarini 
qo‘llab-quvvatlash, xizmat safarlariga bo‘lgan ehtiyojni kamaytiradi.

– Barqaror turizmga e’tibor qaratish: Biznes turizmi ekologik jihatdan barqaror bo‘lishi zarur. Yashil 
mehmonxonalar, energiya tejamkor transport vositalari va ekologik toza texnologiyalardan foydalanish orqali 
atrof-muhitga ta’sir kamaytiriladi.

2	  Dubai Department of Tourism and Commerce Marketing, 2020
3	  Singapore Tourism Board, 2021
4	  UNWTO. (2022). Tourism Trends and Statistics: Business Travel in Emerging Markets. 

– Mahalliy iqtisodiyotni qo‘llab-quvvatlash: Biznes turizmi orqali mahalliy tadbirkorlik va xizmat ko‘rsatish 
tarmoqlarining rivojlanishi ta’minlanadi. Mahalliy mehmonxona va transport kompaniyalarining faoliyatini 
rag‘batlantirish ularning raqobatbardoshligini oshiradi.

Masalan, O‘zbekiston Respublikasida ham biznes turizmni rivojlantirish bo‘yicha qator ishlar olib borilmoqda. 
O‘zbekiston Respublikasi Prezidentining farmoniga ko‘ra: 2025-yil 1-yanvardan boshlab, kamida 100 nafar 
xorijiy ishtirokchisi bo‘lgan va kamida uch kun davom etadigan biznes tadbirlarni O‘zbekiston hududida tashkil 
etgan tadbirkorlik subyektlari, 2028-yil 1-yanvargacha ushbu tadbirlardan olingan daromad bo‘yicha foyda 
solig‘ini 50 foizga kamaytirilgan stavkada to‘laydi5.

Umuman olganda, statistik ma’lumotlarga ko‘ra, bir turist boshqa davlatga qilgan sayohati davomida 
o‘rtacha 305 AQSh dollari miqdorida mablag‘ sarflaydi. Bu esa sayyoh tashrif buyurgan davlat budjeti uchun 
daromad manbai bo‘lib xizmat qiladi, xususan, chiqish ruxsatnomalari va boshqa hujjatlarni rasmiylashtirishda 
ham qo‘shimcha foyda keltiradi.

X U L O S A  V A  T A K L I F L A R
Biznes turizmi bugungi kunda iqtisodiy va ijtimoiy rivojlanishning ajralmas qismiga aylangan. Mazkur 

soha turizm hamda korporativ sektorni birlashtirib, kompaniyalar va tashkilotlar o‘rtasida yangi hamkorliklar va 
innovatsiyalarni rivojlantirishga xizmat qilmoqda. Turizmning ushbu yo‘nalishi global miqyosda yirik iqtisodiy 
tarmoqlarni qo‘llab-quvvatlash bilan birga, yangi ish o‘rinlarini yaratish va mahalliy infratuzilmani yaxshilash 
imkoniyatlarini taqdim etadi.

Texnologiyalarning rivojlanishi, ayniqsa video-konferensiyalar va masofaviy ishlashning keng tarqalishi, 
biznes turizmining samaradorligini oshirishga xizmat qilmoqda. Bu, o‘z navbatida, xarajatlarni kamaytirish va 
vaqtni tejash imkonini bermoqda. Shu bilan birga, global biznes tarmog‘ining integratsiyasi va xalqaro hamkorlikni 
mustahkamlashda yuzma-yuz muloqotlarning ahamiyati hanuz saqlanib qolayotgani ayon bo‘lmoqda.

Ijtimoiy jihatdan, biznes turizmi xalqaro aloqalarni mustahkamlash va madaniyatlararo muloqotga katta 
hissa qo‘shadi. Kompaniyalar o‘rtasida amaliy tajriba almashish va yangi bilimlarni o‘zlashtirish imkoniyatlari 
yaratiladi, bu esa o‘zgaruvchan global sharoitlarda yanada samarali faoliyat yuritishga yordam beradi.

Biznes turizmiga oid amaliy tavsiyalar ekologik barqarorlikni e’tiborga olgan holda ishlab chiqilishi zarur. Bu 
yo‘nalishda texnologiyalardan kengroq foydalanish hamda mahalliy iqtisodiyotga ustuvorlik berish orqali biznes 
turizmining ijobiy ta’sirini kuchaytirish mumkin.

Shuningdek, kelajakda biznes turizmi sohasining rivojlanishi global iqtisodiyotdagi o‘zgarishlarga 
moslashish, yangi texnologiyalarni joriy etish va ijtimoiy integratsiya jarayonlarini qo‘llab-quvvatlash orqali 
o‘zining muhim rolini davom ettiradi. Mazkur soha, shubhasiz, yangi imkoniyatlar va yo‘nalishlarni ochib 
berishda davom etadi.

